сооЗАКОН ЗА ВЕШТАЧЕЊЕ

I. ОПШТИ ОДРЕДБИ
Предмет на уредување на Законот
Член 1
Со овој закон се уредува вршењето на вештачење, областите, условите и начинот на вршењето на вештачењето, субјектите кои вршат вештачење, условите и постапката за полагање на стручен испит, за издавање, обновување, мирување, престанок или за одземање на лиценца за вештачење од соодветна област, награда и надоместок на трошоците за извршеното вештачење, надлежноста, организацијата и работењето на Комората на вештаци, надлежностите, организацијата и работењето на Бирото за судски вештачења, како и други прашања од значење за судските вештачења и грижа за унапредување на работите на вештачењето. 
Поимник
Член 2
Одделни поими употребени во овој закон го имаат следново значење:

1. „Вештак“ е физичко лице кое поседува лиценца за вештачење издадена од Министерство за правда, од област соодветна на областа на вештачење, со валиден рок на важност и кое е запишано во Регистарот на вештаци;

2. „Вештачење“ е стручна активност со чие вршење, со користење на научни, технички и други достигнувања, му се даваат на судот или на друг орган кој спроведува постапка потребни стручни знаења кои се користат за утврдување, оценка или разјаснување на правно релевантни факти и која опфаќа изготвување на стручен наод и мислење во писмена форма од вештак изработено врз основа на примена на научни и стручни методи, технички достигнувања, стручни знаења и искуства во областите што се дефинирани во сите случаи определени со закон или по барање на заинтересирано лице - нарачател;
3. „Супер вештачење“ е вештачење од втор степен и претставува стручно-критичка експертиза на две противречни вештачења, што може да го врши тим составен од најмалку тројца вештаци од соодветните области на вештачење, кои се вработени во органот на државната управа, високообразовната установа, научната установа, стручната установа или во друштвото за вештачење;  
4. „Друштво за вештачење“ е трговско друштво кое е регистрирано согласно Законот за трговскитe друштва за вршење вештачење согласно сo овој закон и кое е евидентирано во Регистарот на вештаци;

5. „Трговец поединец - вештак“ е физичко лице кое е регистрирано согласно Законот за трговските друштва за вршење вештачење согласно сo овој закон и кое е евидентирано во Регистарот на вештаци;

6. „Научна установа“ е установа која врши научно-истражувачка дејност согласно прописите за научно-истражувачката дејност;
7. „Стручна установа“ е установа основана заради вршење на дејност во областа на образованието, науката, културата, здравството, социјалната заштита, детската заштита, заштита на лица со интелектуална или телесна попреченост, како и во други дејности кои со закон се утврдени како јавна услуга.
8. „Стручен испит“ е испит кој се спроведува заради оценување на потребното знаење за стекнување со лиценца за вештачење;

9. „Лиценца за вештачење“ е јавна исправа која се издава од Министерството за правда во согласност со овој закон, врз основа на која се врши вештачење согласно овој закон;

10. „Обновување на лиценца за вештачење“ е издавање на нова лиценца со нов регистарски број и важност од наредниот ден од денот на истекувањето на важноста на претходната лиценца за вештачење, на физичко лице на кое Министерството за правда претходно му издало лиценца за вештачење, во постапка отпочната пред истекот на рокот за кој е издадена лиценцата за вештачење во која повторно се утврдува дали вештакот ги исполнува условите за издавање на лиценцата за вештачење пропишани со овој закон, како и дополнителнителните услови за обновување на лиценцата за вештачење кои треба да ги исполни во текот на траењето на лиценцата; 

11. „Лиценца за работа на друштво за вештачење“ е јавна исправа со која се дозволува трговско друштво кое е регистрирано согласно Законот за трговскитe друштва да врши вештачење согласно сo овој закон;

12. „Лиценца за работа на трговец поединец-вештак“ е јавна исправа со која се дозволува физичко лице кое е регистрирано согласно Законот за трговските друштва да врши вештачење согласно сo овој закон;

13. „Регистар на вештаци“ е јавна книга  во која се врши запишување на физичките лица на кои им е издадена, обновена, одземена или им престанала лиценца за вештачење од соодветната област, како и на правните лица на кои им е издадена или одземена лиценцата за работа (во натамошниот текст: Регистарот на вештаци). Регистарот на вештаци е составен од подрегистар на физички лица вештаци, подрегистар на друштва за вештачење, подрегистар на трговски поединци-вештаци, подрегистар на органи на државна управа, подрегистар на високообразовни установи, подрегистар на стручни установи и подрегистар на научни установи, и

14. „Комора на вештаци“ е професионално коморско здружение основано со овој закон во кое членуваат вештаците, друштвата за вештачење, трговецот поединец-вештак, високообразованите, стручните и научните установи запишани во Регистарот на вештаци.

Основни начела на вештачење

Член 3
(1) При вршењето на вештачењето вештаците се должни да се придржуваат кон следниве начела:
· законитост,

· стручност,

· непристрасност,

· независност,

· одговорност,

· совесност, 
· ефикасност и
       -доверливост. 
(2) Вештакот е должен да настапува самостојно и непристрасно, без оглед на интересот на нарачателот, односно странката која го предлага. 
(3) Вештакот е должен да постапува по наредбата, односно налогот совесно и уредно почитувајќи ги основните начела на вештачење од став (1) на овој член. 

II. ВЕШТАК
Вештак
Член 4
(1)  Вештакот е должен вештачењето да го врши стручно и совесно во согласност со правилата на науката и струката и етичките норми и да го достави до нарачателот на вештачењето навремено во согласност со роковите пропишани со закон.

(2) Вештакот посебно ќе се предупреди дека давањето лажен исказ претставува кривично дело.

(3) Вештакот изготвува извештај со вешт наод и мислење, кој особено ги содржи елементите од член 35 став (1) од овој закон. 
(4) Формата и содржината на извештајот со вештиот наод и мислење ги пропишува министерот за правда.
Услови за стекнување на лиценца за вештачење

Член 5

(1) Со лиценца за вештачење може да се стекне  физичко лице кое положило стручен испит.

(2) Стручен испит може да полага физичко лице кое ги исполнува следните услови:

· да е државјанин на Република Северна Македонија или на земја членка на Европската унија,

· да има живеалиште во Република Северна Македонија,

· да има стекнато универзитетска диплома во областа соодветна на областа на вештачење со завршено четиригодишно високо образование VII/1 или со стекнати 300 кредити според Европскиот кредит-трансфер систем (ЕКТС) или има нострифицирана диплома за завршени студии од странство  или да има стекнато звање магистер со завршени постдипломски студии по студиските програми пред воведувањето на Европскиот кредит-трансфер систем (ЕКТС) во областа соодветна на областа на вештачење;
-да има најмалку пет години работно искуство по дипломирањето во соодветната област за која е поднесено барањето за полагање на стручен испит, и
· со правосилна одлука да не му е изречна забрана за вршење на професија, дејност или должност се додека траат последиците од забраната, и

-со правосилна судска одлука да не е осуден за кривично дело на безусловна казна затвор над шест месеци за времето додека траат правните последици од осудата,
(3) По исклучок од став (1) на овој член, без полагање на стручен испит со лиценца за вештачење може да се стекне:

1. доктор на науки од соодветна научна област или трет циклус на универзитетски студии - докторски студии од соодветна научна област;
2. специјалист и/или супспецијалист од областа на медицина, стоматологија или фармација со положен специјалистички, односно супспецијалистички испит и валидна лиценца за работа со пет години работно искуство по положениот специјалистички испит или супспецијалистички испит, и

3. лице кое има вишо или средно образование со регистриран занает од соодветна област (кујунџија, крзнар, часовничар, клучар, златар, оптичар или друг занает), со најмалку пет години работно искуство во соодветната област и потврда издадена од соодветна институција за вршење на занаетчиска дејност.
(4) Лицата од ставот (3) на овој член ќе се стекнат со лиценца за вештачење по претходно поднесено барање до министерот за правда и доставување на потребната документација со која се докажува дека ги исполнуваат условите од ставот (2) на овој член.


(5) Лицата вработени во орган на државна управа и стручна установа надлежна за вршење на вештачење полагаат стручен испит. 

(6) По исклучок од став (1) алинеја 4 на овој член, ако за одредена област на вештачење во Република Северна Македонија не постои високо образование кое е соодветно на областа на вештачење, стручен испит може да полага физичко лице кое има завршено високо образование кое не е соодветно на областа на вештачење, но има работно искуство и/или соодветни обуки од областа на вештачење за кои поседува писмен доказ.

(7) Видот на високото образование, магистерските студии и докторските студии кои се соодветни за секоја област на вештачење ги пропишува министерот за правда.

(7) Лицата од став (1) на овој член по издавање на лиценцата за вештачење се запишуваат во Регистарот на вештаци, подрегистар на физички лица вештаци.

Стручен испит

Член 6
(1) Стручен испит се спроведува заради оценување на потребното познавање од областа на организацијата на судската власт, органите на државната управа и постапките што се водат пред тие органи, како и на методологијата на вештачење и изготвување на вешт наод и мислење. 

(2) Стручниот испит се состои од писмен и устен дел и се полага според Програма за полагање на стручен испит. 

(3) Програмата за полагање на стручниот испит ја пропишува министерот за правда и истата ги содржи прописите и правната литература. 
(4) Програмата од став (3) на овој член ја изготвува комисија формирана од министерот за правда од редот на судиите, јавните обвинители, професорите од правните факултети акредитирани во Република Македонија и други истакнати правници. 

(5) Членовите на комисијата од став (4) на овој член за извршената работа имаат право на еднократен паричен надоместок, во износ од една просечна месечна-нето плата исплатена во Републиката во годината кога е изготвена Програмата од став (3) на овој член, за што Министерството за правда донесува решение.

(6) Стручниот испит се спроведува најмалку еднаш во текот на една календарска година во зависност од потребите.

(7) Начинот на полагање на стручниот испит го пропишува министерот за правда. 

Комисија за полагање на стручен испит

Член 7

(1) Стручниот испит се полага пред испитна комисија (во натамошниот текст: Испитна комисија) која е составена од претседател и два члена и нивни заменици.
(2)  Претседателот, членовите и нивните заменици ги именува министерот за правда од редот на судиите, јавните обвинители, професорите од правните факултети акредитирани во Република Македонија и други истакнати правници, со мандат во траење од четири години. 

(3) Претседателот и членовите на Комисијата имаат право на паричен надоместок за својата работа за секоја спроведена испитна сесија, чија висина ја определува министерот за правда како процент од реално направените трошоци за полагање на испитот, во зависност од поединечното учество на претседателот и секој од членовите на организираните испитни сесии врз основа на записникот од одржаниот испит. Висината на паричниот надоместок е во зависност од бројот на кандидатите кои се пријавиле за полагање на испит.
(4) Право на паричен надоместок за работата во Комисијата има и заменикот на претседателот и заменикот на членот кој учествува во спроведувањето на испитот на местото на претседателот, односно на членот.

(5) Исплатата на надоместокот на Комисијата од ставот (3) на овој член се врши од сметката на сопствени приходи на Министерството за правда од уплатите на средствата од кандидатите кои полагаат стручен испит.
Стручни и административни работи за потребите на спроведување на стручниот испит

Член 8
(1) Стручните и административните работи за потребите на спроведување на стручниот испит ги врши Министерството за правда за што министерот за правда определува одговорно лице-секретар на Испитната комисија.
(2) Секретарот на Испитната комисија е должен да води записник за текот на полагањето за секој кандидат во кој задолжително се внесуваат податоци за: име и презиме на кандидатот, единствен матичен број на граѓанинот, состав на Испитната комисија, присутни членови на Испитната комисија, датумот, времето и местото на полагање на стручниот испит, испитни прашања кои кандидатот ги извлекол, дополнителни прашаеа кои му биле поставени на кандидатот и од кој член на Испитната комисија, одлуката на Испитната комисија дали кандидатот го положил или не положил испитот и други поважни забелешки за текот на стручниот испит.

(3) Министерот за правда формира Комисија за утврдување на исполнетост на условите за полагање на стручниот испит составена од тројца вработени во Министерството за правда, меѓу кои  секретарот на Испитната комисија. 

(4) Комисијата од став (3) на овој член утврдува дали кандидатот ги исполнува условите за полагање на стручниот испит.

(5) Комисијата од став (3) на овој член утврдува и дали лицата ги исполнуваат условите од член 5 став (3) од овој закон за стекнување на лиценца за вештачење без полагање на стручен испит.  

(6) Секретарот на Испитната комисија од став (1) на овој член и членовите на Комисија за утврдување на исполнетост на условите за полагање на стручниот испит имаат право на паричен надоместок за својата работа за секоја спроведена испитна сесија, чија висина ја определува министерот за правда како процент од реално направените трошоци за полагање на испитот. Висината на паричниот надоместок е во зависност од бројот на кандидатите кои се пријавиле за полагање на испит.

(7) Министерството за правда води евиденција за полагање на испитот која се чува трајно.

(8) Формата, содржината и начинот на водење на евиденцијата за поалагање на стручниот испит ги пропишува министерот за правда.
Барање за полагање на испит 

Член 9 
(1) Лицето кое сака да полага стручен испит поднесува до Министерство за правда барање на образец. 

(2) Со барањето за полагање на испитот кандидатот е должен да поднесе документи со кои докажува дека ги  исполнува условите за полагање на стручниот испит пропишани со член 5 став (2) од овој закон и доказ за уплата на надоместок за полагање на стручен испит. 
(3) Документите од став (2) на овој член се доставуваат во оригинал или копија заверена на нотар. 

(4) Формата и содржината на образецот на барањето од став (1) на овој член ги пропишува министерот за правда.

  Кандидат кој не ги исполнува условите 

Член 10
(1) Комисија за утврдување на исполнетост на условите за полагање на стручниот испит во рок од пет дена од денот на завршување на пријавувањето изготвува записник за контрола на докумени поднесени со барањето за полагање на стручен испит, кој содржи список на лица кои исполнуваат и не исполнуваат услови за полагање на стручниот испит. 

(2) Доколку кандидатот не ги исполнува условите за полагање на стручниот испит, секретарот на Испитната комисија, врз основа на записникот од Комисијата за утврдување на исполнетост на условите за полагање на стручниот испит, во рок од 15 дена од денот на поднеувањето на барањето, со решение одлучува за одбивање на барањето за полагање на стручниот испит.

 (2) Против решението со кое е одбиено барањето за полагање на испитот од ставот (2) на овој член, може да се поведе управен спор пред надлежен суд во рок од 30 дена од приемот на решението.

Писмен дел од стручниот испит
Член 11

(1) Кандидатот се известува за времето и местото за полагање на писмениот дел од стручниот испит најдоцна во рок од осум дена пред полагање на стручниот испит од страна на Комисијата. 

(2) Стручниот испит започнува со полагање на писмениот дел од стручниот испит. 

(3) Писмениот дел од стручниот испит се состои од полагање на писмен тест и изработка на практичен пример од соодветната област. 

(4) Кандидатот кој не го положил писмениот тест од став (2) на овој член не може да пристапи кон изработка на практичен пример од соодветната област. 

(5) Кандидатот кој не го положил писмениот дел од стручниот испит не се стекнува со право да го полага устниот дел од стручниот испит. 

(6) При полагањето на писмениот дел од стручниот испит кандидатот може да се служи само со закони, други прописи и технички помагала, во кои не се содржани објаснувања, коментари и слично. 

(7) На кандидатот кој за време на полагањето на писмениот дел од стручниот испит користи недозволени средства (закони со коментар и објаснување, мобилен телефон, претходно подготвени предмети и слично) или контактира со други лица, нема да му се дозволи натамошно полагање на стручниот испит во таа испитна сесија. 

(8) Писмениот дел на стручниот испит се оценува со оцена „положил“ и „не положил“. 

Устен дел од стручниот испит

Член 12

(1) Устниот дел од стручниот испит се полага најдоцна осум дена по завршување на писмениот дел од стручниот испит. 

(2) Кандидатот устниот дел од стручниот испит го полага пред сите членови на Комисијата. 

(3) Устниот дел од стручниот испит се состои од одбрана и презентација на практичниот пример од соодветната област. 

(4) Устниот дел на стручниот испит се оценува со оцена „положил“ и „не положил“. 

(5) Ако кандидатот не го положил устниот дел од стручниот испит се смета дека не го положил стручниот испит.
Соопштување на резултати од полагање на стручен испит

Член 13  

(1)  По завршувањето на стручниот испит, според резултатот што кандидатот го покажал на устниот дел од стручниот испит, Комисијата со мнозинство гласови одлучува дали кандидатот го положил или не го положил стручниот испит. 

(2) Претседателот на Комисијата  врз основа на записник потпишан од сите членови на Испитната комисија кои го спроведувале испитот, најдоцна во рок од пет дена од денот на завршувањето на стручниот испут, јавно објавува дали кандидатот го положил стручниот испит или не го положил. 

Уверение за положен стручен испит и трошоци

Член 14

(1) Министерството за правда на кандидатот кој го положил стручниот испит, во рок од 30 дена од денот на завршувањето  на испитот, му издава уверение за положен стручен испит, кое го потпишува претседателот на Комисијата. 

(2) Формата, содржината и образецот на уверението од ставот (1) на овој член ги пропишува министерот за правда.

Трошоци за полагање на испит

Член 15
(1) Трошоците за полагање на испитот ги сноси кандидатот, доколку правното лице каде што е вработен не ги плати.

 (2) Министерот ја утврдува висината на реално направените трошоци за полагање на стручниот испит неопходни за спроведување на испитот, изготвување на материјали и покани, уверенија  и надоместок за работата на членовите на Комисијата за изготвување на Програмата за полагање на стручен испит, на Испитната комисија и на Комисијата за утврдување на исполнетост на условите за полагање на стручниот испит. 

(3) Трошоците за полагање на испит се уплатуваат на сметката на сопствени приходи на Министерството за правда.

(4) Ако трошоците не се уплатени на соодветната сметка на Министерството, најдоцна седум дена пред денот определен за полагање на испитот, на кандидатот нема да му се дозволи полагање на испитот. 

(5) Ако кандидатот во рок од една година од денот на уплатата на средствата не го полага испитот, уплатените средства му се враќаат согласно со закон.

Издавање на лиценца за вештачење
Член 16
(1) Лицето кое положило стручен испит, може до Министерството за правда да поднесе барање за издавање на лиценца за вештачење доколку ги исполнува следните услови: 
·      има уверение за положен стручен испит,
· со правосилна одлука не му е изречна забрана за вршење на професија, дејност или должност се додека траат последиците од забраната 

· со правосилна судска одлука не е осуден за кривично дело на безусловна казна затвор над шест месеци за времето додека траат правните последици од осудата, и

· има полиса за осигурување од одговорност на штета причинета на странката или трето лице со вештачењето.

(2)  Лицето кое може да се стекне со лиценца за вештачење без полагање на стручен испит, може до Министерството за правда да поднесе барање за издавање на лиценца за вештачење доколку ги исполнува следните услови: 
·      со правосилна одлука не му е изречна забрана за вршење на професија, дејност или должност се додека траат последиците од забраната 

· со правосилна судска одлука не е осуден за кривично дело на безусловна казна затвор над шест месеци за времето додека траат правните последици од осудата, и

· има полиса за осигурување од одговорност на штета причинета на странката или трето лице со вештачењето.

(3) Комисија за утврдување на исполнетост на условите за стекнување со лиценца од став (1) и став (2) на овој член, формирана од министерот за правда, во рок од пет дена од денот на доставување на уредно барање изготвува записник за контрола на докумени поднесени со барањето за стекнување лиценца за вештачење, кој содржи список на документи приложени кон барањето и образложение на причините за исполнување, односно неисполнување на условите. 

(4) Доколку лицето не ги исполнува условите за стекнување со лиценца од став (1) и став (2) на овој член, врз основа на записникот од Комисијата за утврдување на исполнетост на условите за стекнување со лиценца, Министерството за правда во рок од 30 дена од денот на поднесувањето на барањето, со решение одлучува за одбивање на барањето.

(5) Доколку лицето ги исполнува условите за стекнување со лиценца од став (1) и став (2) на овој член, врз основа на записникот од Комисијата за утврдување на исполнетост на условите за стекнување со лиценца, Министерството за правда издава лиценца за вештачење.

 (6) Лиценцата за вештачење се издава со важност во траење од пет години, со исклучок на лиценцата која се издава на вештакот после навршени 70 години живот која се издава со важност од две години
(7) Вештакот не смее да врши вештачење ако неговата лиценца за вештачење е со истечен рок на важење.

(8) Формата, содржината и образецот на лиценцата за вештачење, како и постапката на нејзиното издавање ги пропишува министерот за правда.

Обновување на лиценцата за вештачење и потврдување на лиценца на странски вештак 
Член 17
 (1) Вештакот е должен да ја обновува својата лиценца секоја петта година. 

(2) По исклучок на ставот (1) на овој член, вештакот после навршени 70 години живот е должен на секои две години да поднесува барање за обновување на лиценцата за вештачење со кое задолжително приложува доказ за континуирана обука во претходните 24 месеци и здравствено уверение за општа работна способност.

(3) На вештакот може да му се обнови  лиценцата за вештачење ако во периодот на важноста на лиценцата во постапка пред надлежен орган, во која го врши вештачењето, парично не е казнет три пати во текот на една календарска година и ако посетувал континуирана обука од најмалку 100 часа за период од пет години, односно обука од најмалку 20 часа годишно во рамките на континуирана обука заради надградување на знаењето во областа на вештачењето. 

(4) Постапка за обновување на лиценцата за вештачење отпочнува физичко лице на кое Министерството за правда претходно му издало лиценца за вештачење на вештакот.

(5) Вештакот во рок од три месеци пред истекот на рокот од ставот (1) на овој член поднесува до Министерството за правда барање за обновување на својата лиценца за вештачење. 

(6) Кон барањето од ставот (5) на овој член се приложуваат документите со кои се докажува исполнетост на условите за издавање на лиценца за вештачење утврдени во членот 16 став (1)  од овој закон, документите со кои се докажува исполнетост на условите за обновување на лиценцата за вештачење утврдени во ставот (3) на овој член, копија од претходно издадената лиценца за вештачење и доказ за платен надоместок за трошоците за обновување на лиценцата за вештачење. 
(7) Комисија за утврдување на исполнетост на условите за обновување на лиценца од став (3) на овој член, формирана од министерот за правда, во рок од пет дена од денот на доставување на уредно барање изготвува записник за контрола на докумени поднесени со барањето за обнвоување на лиценца за вештачење, кој содржи список на документи приложени кон барањето и образложение на причините за исполнување, односно неисполнување на условите. 

(8) Доколку лицето не ги исполнува условите за обновување со лиценца од став (3) на овој член, врз основа на записникот од Комисијата за утврдување на исполнетост на условите за стекнување со лиценца, Министерството за правда во рок од 30 дена од денот на поднесувањето на барањето, со решение одлучува за одбивање на барањето.

(9) Доколку лицето ги исполнува условите за стекнување со лиценца од став (1) и став (2) на овој член, врз основа на записникот од Комисијата за утврдување на исполнетост на условите за стекнување со лиценца, Министерството за правда издава нова лиценца со нов регистарски број.

 (10) Решението на Министерството за правда со кое не се обновува лиценцата за вештачење е конечно и извршно, а против истото дозволена е тужба пред Управен суд во рок од 15 дена од денот на приемот на решението.
 (12) Висината на надоместокот за обновување на лиценцата за вештачење се утврдува со одлука на министерот за правда, во зависност од трошоците потребни за проверка на доставените документи и трошоците за изготвување и доставување на лиценцата.

 (12) Министерството за правда поблиску ја пропишува постапката за обновување на лиценцата за вештачење

и формата и содржината на барањето за обновување на лиценцата за вештачење. 

Потврдување на лиценца на странски вештак 
Член 18
(1) Лиценцата на странскиот вештак од членот 29 став (2) од овој закон, на барање на странскиот вештак ја потврдува Министерството за правда со решение. Кон барањето за потврдување на лиценцата за вештачење се прилага доказ за платен надоместок кон Министерството за правда. 

(2) Висината на надоместокот за потврдување на лиценцата за вештачење на странски вештак се утврдува со одлука на министерот за правда, во зависност од трошоците потребни за проверка на доставените документи и трошоците за изготвување и доставување на лиценцата.

(3) Решението на Министерството за правда со кое не се потврдува лиценцата за вештачење на странскиот вештак  е конечно и извршно, а против истото дозволена е тужба пред Управен суд во рок од 15 дена од денот на приемот на решението.

(4) Министерството за правда поблиску ја пропишува постапката за потврдување на лиценцата на странски вештак. 

Изгубена, украдена или уништена лиценца за вештачење

Член 19

(1) Доколку лиценцата биде изгубена, украдена или уништена поради виша сила, треба истата да се огласи во „Службен весник на Република Северна Македонија“ како неважечка и да се издаде барање за издавање дупликат.

(2) Кон барањето од став (1) на овој член се приложува и доказ за извршена објава во „Службен весник на Република Северна Македонија“.

(3) Доколку лиценцата е дотраена или оштетена се поднесува барање за заменување на дотраената, односно оштетената лиценца со нова.

(4) Дотраената и оштетената лиценца се одзема и уништува.

(5) Издадената лиценца се заменува со нова и кога има промени на личните податоци на нејзиниот носител.

Континуирана обука
Член 20
(1) Континуираната обука претставува постојано стручно усовршување со цел за проширување на теоретските и практичните знаења и вештини заради стручно ефикасно вршење на вештачењето.

(2) Континуираната обука е задолжителна и претставува услов за продолжување на лиценцата за вештачење.
(3) Вештакот е должен континуирано стручно да се усовршува, да биде во тек со научните достигнувања и методи во областа за која има лиценца за вештачење и да учествува на советувања, обуки и други форми на едукација во земјата организирани од страна на Комората на вештаци или од друга установа или во странство.

(4) Комората на вештаци е должна да организира и спроведува континуирани обуки, а вештакот е должен секоја година да ја посетува континуираната обука која ја организира и спроведува Комората на вештаци.

(5) Непосетувањето на континуирана обука од ставот (4) на овој член се смета за дисциплински престап, во согласност со овој закон.

(6) Комората на вештаци е должна до Министерството за правда да достави примерок од уверението за посетена континуирана обука за секој вештак најдоцна 5 дена од денот на завршувањето на континуираната обука.
(7) Примерокот од уверението за посетена континуирана обука од став (6) на овој член се чува во персоналното досие на секој вештак кое се води во Министерството за правда. 
(8) Примерокот од уверението за посетена континуирана обука од став (6) на овој член му се врачува на секој вештак кој посетувал обука. 

(9) Доколку Комората на вештаци не организира и спроведува континуирани обуки, ќе и биде одземено овластувањето да организира и спроведува континуирани обуки.

(10) Доколку Комората на вештаци не организирала и спровела континуирани обуки, при продолжување на лиценцата за вештачење ќе се земе предвид континуираната обука што ја посетил вештакот во странство или во земјата што била организирана од страна на други установи.

(11) Облиците на континуирана обука и начинот на организирање и спроведување на облиците на континуирана обука ги утврдува Комората на вештаци со општ акт на кој согласност дава министерот за правда.

Заклетва
Член 21
(1) Лицата кои се стекнале со лиценца за вештачење на денот на врачувањето на лиценцата за вештачење пред министерот за правда ја даваат следнава заклетва:

 “Се обврзувам и ветувам со својата чест дека вештачењето ќе го извршувам совесно, непристрасно, во согласност со правилата на науката и стручното знаење, етичките норми и професионалните стандарди и дека ќе ги доставувам своите наоди и мислења точно, навремено и потполно”.
(2) Ако лицата од ставот (1) на овој член не дадат заклетва нема да им биде врачена лиценцата за вештачење.

Запишување во Регистарот на вештаци
Член 22
(1) Лицата на кои им се издадени лиценци за вештачење се запишуваат во Регистарот на вештаци кој го води Министерството за правда во рок од седум дена од денот на давањето на заклетвата од член 21 од овој закон.

(2) Во Регистарот покрај податоците за вештакот се евидентираат и податоци за лиценцата за вештачење. 
(3) Во Регистарот на вештаци,  особено се запишуваат следните податоци за лицата на кои им се издадени лиценци за вештачење :

-име и презиме и електронско сандаче за прием на писмена, 

-датум на издавање, датум на истекување на лиценцата за вештачење и број на лиценцата и
-областа на вештачење за која е издадена лиценцата.
Одземање на лиценцата за вештачење
Член 23
(1) Лиценцата за вештачење ја одзема министерот за правда со решение, ако: 

- вештакот ја загуби деловната способност, 

- лиценцата е издадена врз основа на неточни податоци;
- вештакот во постапка пред надлежен орган, во која го врши вештачењето,

парично е казнет три пати во текот на една календарска година,
· со правосилна одлука е изречена забрана за вршење на професија, дејност или должност, за времето додека траат правните последици од изречената забрана,

· е осуден со правосилна судска одлука за кривично дело на безусловна казна затвор над шест месеци, за времето додека траат правните последици од осудата,

· е доставен предлог за одземање на лиценцата за вештачење од Дисциплинската комисија на Комората на вештаци за изречена дисциплинска мерка, 

· вештакот не извршил уплата на годишната членарина во Комората на вештаци до крајот на тековната година и
· престанок на работниот однос на физичко лице кое се стекнало со лиценца согласно со членот 12 став (1) точка 4 од овој закон. 
(2) Органот од ставот (1) алинеја 3 на овој член го известува Министерството за правда и Комората за вештаци за донесената одлука со која на вештакот му е изречена парична казна.

(3) Вештакот на кој му е одземена лиценцата за вештачење во случаите од ставот (1) алинеи 1, 2, 3, 6, 7 и 8 на овој член не може да се стекне со нова лиценца за вештачење три години од денот на одземањето на лиценцата за вештачење.

         Престанок на лиценцата за вештачење
Член 24
Лиценцата за вештачење престанува да важи:
· ако вештакот сам побара,

· со смрт на вештакот, 

- по истекот на рокот на важноста од членот 16 став (4) на овој закон доколку вештакот навреме не ја продолжи лиценцата, и
- по донесување на решение за одземање на лиценца за вештачење во случаите од членот 23 став (1) на овој закон.

Евидентирање на решението за одземање и решението за престанок на лиценцата за вештачење во Регистарот на вештаци
Член 25
(1) Министерот за правда за одземање на лиценца за вештачење согласно со членот 23 од овој закон и престанок на лиценца за вештачење согласно со членот 24 алинеи 1 и 2 од овој закон донесува решение кое се евидентира во Регистарот на вештаци. 
(2) Против решението од ставот (1) на овој член може да се поведе управен спор пред надлежен суд.

(3) Решението од ставот (1) на овој член министерот за правда по службена должност го доставува до Комората на вештаци.

III. ВРШЕЊЕ НА ВЕШТАЧЕЊЕ

Вршење на вештачење
Член 26 
(1) Вештачење може да врши:

-трговец поединец-вештак основан согласно со Законот за трговските друштва, со лиценца за работа издадена од Министерството за правда за вршење на вештачење согласно со овој закони вработен најмалку еден вештак;
-трговско друштво основано согласно со Законот за трговските друштва, со лиценца за работа издадена од Министерството за правда завршење на вештачење согласно со овој закон и вработени најмалку двајца вештаци;

-високообразовна установа, научна установа и стручна установа врз основа на овластувања утврдени со закон доколку имаат вработено најмалку две лица со лиценца за вештачење,

-лицето од членот 5 став (3) точка 3 на овој закон кое има вишо или средно образование со регистриран занает од соодветна област (кујунџија, крзнар, часовничар, клучар, златар, оптичар или друг занает), и

-вештак како физичко лице со лиценца за вештачење издадена согласно овој закон, кое не е е регистрирано согласно Законот за трговски друштва.
(2) За одделни работи, утврдени со закон, вештачење може да врши орган на државна управа кој има вработено најмалку двајца вештаци, а супер вештачење може да врши доколку има вработено најмалку тројца вештаци.

(3) Установите и друштвото од ставот (1) алинеи 2 и 3 на овој член може да вршат и супер вештачење доколку имаат вработено најмалку тројца вештаци.
(4) Супер вештачењето го определува претседателот на советот или судија поединец по електронски пат со примена на правилото на случаен избор од Регистарот на вештаци во присуство на двете странки, односно нивните полномошници.
 Член 27 
Стручните работи од областа на вештачењата и супер вештачењето за потребите на државните органи, јавните претпријатија, јавните установи, трговските друштва и фондовите основани од државата, ги вршат вискообразовните установи, стручните и научните установи, друштвата за вештачење и трговците поединци-вештаци.

Странски правни лица за вештачење 
Член 28 

(1) Вештачење може да ги врши и странско правно лице регистрирано за вршење на вештачење во држава членка на Европската унија, доколку ги исполнува условите за вршење на тие работи во земјата во која е регистрирано. 

2) Вештачење може да ги врши и може да ги врши и странско правно лице, регистрирано за вршење на вештачење во држава која е/не е членка на Европската унија, под услови на реципроцитет.

Странски вештак

Член 29

 (1) Странски вештак со овластување од држава членка на Европската унија може да врши вештачење на територијата на Република Северна Македонија, доколку вештачењето го извршува согласно со законите и другите прописи на Република Северна Македонија од областа на вештачењето. 

(2) Странски вештак со овластување од друга држава може да врши вештачење на територијата на Република Северна Македонија, под услови на реципроцитет, доколку вештачењето го извршува согласно со законите и другите прописи на Република Северна Македонија од областа на вештачењето и овластувањето за вештачење ќе му биде потврдено од страна на Министерството за правда со решение.

Изземање, конфликт на интереси и повреда  или нарушување на независноста

Член 30

(1) Вештакот е независен и самостоен во вршењето на работата на вештачење во рамките на овластувањата утврдени со овој закон, а во согласност со Кодексот на етика донесен од Комората на вештаци. 

(2) Сопствениците, работоводниот орган и членовите на органите на управување на друштвата за вештачење не смеат да влијаат на вршењето на вештачењето на начин што ќе ја ограничат независноста и објективноста на вештакот кој во име на друштвото за вештачење го врши вештачењето. 

(3) Вештачење не може да врши вештак: 

1) ако самиот е странка, или ако во истиот предмет е сослушан како сведок 

2) ако постојано или привремено работи кај работодавец кој е странка во постапката; 

3) ако странката или законскиот застапник или полномошникот на странката му е роднина по крв во права линија до кој и да е степен, а во странична линија до четврти степен, или му е брачен другар, вонбрачен другар или роднина по сватовство до втори степен, без оглед дали бракот престанал или не; 

4) ако е старател, посвоител, посвоеник, хранител или храненик на странката, на нејзин законски застапник или полномошник; 

5) ако постојат други околности што ја доведуваат во сомневање неговата непристрасност.
(4)  Вештак, штом ќе дознае дека постои некоја од причините за изземање од ставот (3) на овој член, должен е да ја прекине секоја работа врз тој предмет и за тоа да го извести нарачателот на вештачењето.

(5) Во случај на повреда на која било одредба од ставот (3) на овој член, извршеното вештачење е неважечко.

(6) Доколку при вршење на вештачењето независноста на вештакот е под влијание на закани, личниот интерес, застапување, блискост, доверба или заплашување, вештакот треба да примени заштитни мерки за да ги ублажи овие закани. Ако степенот на закана, во споредба со применетите мерки и понатаму претставува закана за независноста на вештакот, истиот нема да го врши вештачењето. 

Водење евиденција
Член 31   
(1) Друштво за вештачење, трговец поединец - вештак, органот на државната управа, високообразовна установа, научна установа, стручна установа, лицето од членот 5 став (3) точка 3 на овој закон кое има вишо или средно образование со регистриран занает од соодветна област (кујунџија, крзнар, часовничар, клучар, златар, оптичар или друг занает) и вештакот како физичко лице се должни да водат евиденција за извршените вештачења исупер вештачења.
(2) Формата, содржината и начинот на водење евиденција од ставот (1) на овој член ги пропишува министерот за правда.

Области на вештачење
Член 32 
Областите во кои се врши вештачење ги утврдува министерот за правда со подзаконски пропис.

Осигурување од одговорност за штета
Член 33
(1) Вештакот, трговецот поединец - вештак, друштвото за вештачење, органот на државната управа, високообразовната установа, научната установа, стручната установа и лицата од членот 5 став (3) точка 3 на овој закон се должни да се осигураат од одговорност за штета која може да ја причинат при вршење на вештачењето спрема нарачателот или трето лице.
(2) Најнискиот износ на годишното  осигурување од одговорност на штета за покривање по штетен настан изнесува:
-40.000 евра во денарска противвредност според средниот курс на Народната банка на Република Македонија на денот на склучувањето на договорот за осигурување за друштво за вештачење, орган на државната управа, високообразовната установа, научната установа и стручната установа, 
-6.000 евра во денарска противвредност според средниот курс на Народната банка на Република Македонија на денот на склучувањето на договорот за осигурување за вештакот и трговецот поединец – вештак, и 

-1.000 евра во денарска противвредност според средниот курс на Народната банка на Република Македонија на денот на склучувањето на договорот за осигурување за лицата од членот 5 став (3) точка 3 на овој закон.

(3) Трговец поединец - вештак, друштво за вештачење, високообразовна установа, научна установа и стручна установа кои вршат вештачење се должни редовно да го продолжуваат годишното осигурувањето од одговорност на штета.
(4) Лицата од став (1) на овој член можат покрај износот од став (2) на овој член, дополнително да се осигураат на повисок износ, на барање на нарачателот на вештачењето доставено во писмена форма.

(5) Осигурувањето од одговорност за штета уредено согласно со овој член не го ослободува вештакот од неговата одговорност кон оштетените лица, за нанесена штета согласно со законот.

(6) Лицата од ставот (1) на овој член се должни секоја година најдоцна до 30 декември во тековната година за наредната година да доставуваат доказ до Министерството за правда и Комората на вештаци дека се осигурени од одговорност на штета која може да ја причинета при вршење на вештачењето спрема нарачателот или трето лице согласно со овој член.

(7) Доколку вештакот не достави доказ за осигурување согласно со ставот (2) и став (4) на овој член, министерот за правда со решение ќе му ја одземе лиценцата за вештачење и истиот не може повторно да се стекне со  лиценца за вештачење една година од денот на одземањето на лиценцата за вештачење. 
(8) Доколку трговецот поединец - вештак, друштвото за вештачење, високообразовната установа, научната установа, стручната установа и лицата од членот 5 став (3) точка 3 на овој закон, не достави доказ за осигурување согласно со ставот (2) и став (4) на овој член, ќе биде избришано од Регистарот на вештаци и ќе биде изречена прекршочна санкција за забрана за вршење на професија, дејност или должност. 
Доставување на податоци
Член 34
(1) Одговорните лица во институциите, установите и органите кои водат евиденции, регистри, јавни книги, збирки на лични податоци и други податоци кои на вештакот му се потребни за изработка на вештачењето, во постапка утврдена со закон, се должни на вештакот без одлагање, во постапка утврдена со закон и без надоместок да му ги дадат потребните податоци.

(2) Вештакот е должен податоците од ставот (1) на овој член да ги користи во согласност со овој закон и прописите кои се однесуваат на заштита на личните податоци и класифицираните информации.

(3) Вештаците на кои им е издадена лиценца за вештачење од соодветната област каде предмет на вештачење се недвижности се должни електронски да се поврзат со информатичкиот систем на Агенцијата за катастар на недвижности заради користење на податоци потребни за вршење на вештачењето и задолжително ги користат услугите на Агенцијата за катастар на недвижности по електронски пат. 
Содржина на извештајот со вешт наод и мислење

Член 35 
(1) Извештајот со вешт наод и мислење особено содржи: 

а) датата, местото и присутни на вештачење,

б) конкретни барања,

в) фактичка состојба, која особено содржи податоци за доказите што ги прегледал со наведување на архивскиот број, датумот на донесување/издавање/изработка и орган кој ги донел/издал/изработил документите врз основа на кои е извршено вештачењето, извршени тестови, наодот и мислењето до кои дошол и сите други релевантни податоци што вештакот смета дека се потребни за праведна и објективна анализа ,

г) мислење на вештакот со образложение како дошол до определеното мислење, и

д) прилози.
(2) Извештајот со вештиот наод и мислење го потпишува вештакот кој што го вршел вештачењето.

(3) Во случај кога вештачењето е извршено од страна на друштво за вештачење, во име на друштвото за вештачење вештиот наод и мислење го потпишуваат вештакот кој го вршел вештачењето и застапникот на друштвото за вештачење.

.
Награда и надоместок
Член 36
(1) Вештакот за извршеното вештачење или супер вештачење има право на награда за извршеното вештачење или супер вештачење и право на надоместок за реално потребните трошоци.

(2) Висината на наградата за извршеното вештачење или супер вештачење се утврдува според висината на паричната вредност на предметот на вештачење, сложеноста на вештачењето, потребното време за прибирање на податоците и изработка на вештачењето (наодот и мислењето).

(3) Висината на реално потребните трошоци се утврдува врз основа на реално потребните патни и дневни трошоци и материјалните трошоци.

(4) Начинот за пресметување на наградата и надоместокот од овој член ги пропишува министерот за правда по претходно мислење од Комората на вештаци. 
Член 37
Уредбата за начинот на пресметување на висината на надоместокот за реално потребните трошоци за вештачењата извршени за потребите на државните органи, јавните претпријатија, јавните установи, трговските друштва и фондовите основани од државата на предлог на министерот за правда ја донесува Владата на Република Северна Македонија. 

IV. ПРАВНИ ЛИЦА ЗА ВЕШТАЧЕЊЕ
Услови за издавање лиценца за друштво за вештачење и трговец поединец-вештак

Лиценца за работа на друштво за вештачење

Член 38

 (1) Лиценца за работа на друштвото за вештачење се издава на трговско друштво кое ги исполнува следниве услови: 

1) има вработено најмалку двајца вештаци; 

2) мнозинството акции или удели со право на глас во друштвото за вештачење е во сопственост на еден или повеќе вештаци, и

3) има годишно осигурување од одговорност од штета предизвикана на трети лица при вршење на професионална дејност - работи на вештачење, согласно член 33 од овој закон. 

(2) Трговското друштво од став (1) на овој член не може да врши вештачење пред да добие лиценца за работа од Министерството за правда. 

 (3) За добивање лиценца за работа, друштвото за  вештачење поднесува до Министерството за правда барање на пропишан образец потпишан од овластеното лице на трговското друштво. 

(4) Кон барањето од став (3) на овој член се доставуваат следниве документи: 

1) решение за упис на друштвото за вештачење во Трговскиот регистар кај Централниот регистар на Република Северна Македонија; 

2) список на лица вработени како вештаци со регистарски број под кој се запишани во соодветниот регистар кај Министерството за правда; 

3) лиценца за вештаците кои се основачи на друштвото и оние кои се вработени; 

4) потврда од Централен регистар на Република Северна Македонија дека друштвото не е евидентирано во Регистарот на физички и правни лица на кои им е изречена санкција забрана за вршење на професија, дејност или должност и привремена забрана за вршење на одделна дејност; 

5) потврда од Централниот регистар на Република Северна Македонија дека друштвото не е евидентирано во Регистарот на споредни казни за сторени кривични дела на правни лица кај Централниот регистар на Република Северна Македонија; 

7) доказ за осигурување од одговорност од штета согласно став (1) точка 4) на овој член и 

8) доказ за уплата на надоместок за издавање на лиценцата. 

(4) Овластеното службено лице од Министерството за правда кое ја води постапката за издавање на лиценца за работа на друштво за вештачење е должно документите од ставот (3) точки 1), 4), 5) и 6) на овој член по службена должност да ги побара од Централниот регистар на Република Северна Македонија во рок од три дена од денот на приемот на барањето. 

(5) Овластеното службено лице од Централниот регистар на Република Северна Македонија од кого се побарани документите е должно истите да ги достави до Министерството за правда во рок од три дена од денот на приемот на барањето од ставот (4) на овој член. 

(6) Документот од ставот (3) точка 3) на овој член се обезбедува од евиденција на Министерството за правда. 

(7) Вештакот вработен во друштво за вештачење не може да се јави како основач на друго друштво за вештачење ниту да се вработи кај друго друштво за вештачење или кај трговец поединец-вештак. 

 (8) Министерството за правда е должно во рок од 30 дена од приемот на барањето со решение да одлучи по барањето за издавање на лиценца. 

(9) Против решението од став (8) на овој член може да се поведе управен спор пред надлежен суд во рок од 30 дена од приемот на решението. 

(10) Врз основа на решение со кое е утврдено исполнетост на услови за издавање на лиценца за работа на друштво за вештачење, Министерството за правда издава лиценца за работа на друштво за вештачење.

(11) Формата и содржината на образецот на барањето од став (3) на овој член и лиценцата од став (10) на овој член ги пропишува министерот за правда.

(12) Трошоците за постапката за издавање лиценца за работа на друштво за вештачење паѓаат на товар на основачот.

(13) Висината на трошоците од ставот (12) на овој член врз основа на материјалните трошоци за водење на постапката ја определува министерот за правда со одлука.

Лиценца за работа на трговец поединец-вештак

Член 39

 (1) Лиценца за работа на трговец поединец-вештак му се издава на трговец поединец кој поседува лиценца за вештачење. 

(2) Лиценца за работа на трговец поединец-вештак му се издава ако ги исполнува следниве услови: 

1) поседува лиценца за вештачење; 

2) не е вработен или на било кој друг начин поврзан со друг работодавец освен со трговецот поединец и 

3) има годишно осигурување од одговорност од штета согласно член 33 став (2) алинеја 2 од овој закон. 
(3) Вештакот запишан во трговскиот регистар како трговец поединец-вештак не може да се јави како основач на друштво за вештачење и да се вработи кај друг трговец поединец-вештак или друштво за вештачење. 

(4) За добивање лиценца за работа на трговец поединец-вештак, трговецот-поединец поднесува до Министерството за правда барање на пропишан образец потпишан од овластеното лице на трговецот поединец. 

(5) Кон барањето од став (4) на овој член се доставува: 

1) лиценца за вештачење издадена на име на подносителот на барањето; 

2) решение за упис во Трговскиот регистар кај Централниот регистар на Република Северна Македонија; 

3) доказ дека вештакот подносител на барањето е вработен; 

4) потврда од Централен регистар на Република Северна Македонија дека не е евидентиран во Регистарот на физички и правни лица на кои им е изречена санкција забрана за вршење на професија, дејност или должност и привремена забрана за вршење на одделна дејност; 

5) потврда од Централниот регистар на Република Северна Македонија дека не е евидентиран во Регистарот на споредни казни за сторени кривични дела на правни лица кај Централниот регистар на Република Северна Македонија; 

6) доказ за осигурување од одговорност од штета согласно  член 33 став (2) алинеја 2 од овој закон и 

7) доказ за уплата на надоместок за издавање на лиценцата. 

(6) Овластеното службено лице од Министерството за правда кое ја води постапката за издавање на лиценца за работа на трговец поединец-вештак е должно документите од ставот (5) точки 2), 3), 4) и 5) на овој член по службена должност да ги побара од јавните надлежни органи во рок од три дена од денот на приемот на барањето. 

(7) Овластените службени лица од јавните надлежни органи од кои се побарани документите се должни истите да ги достават до Министерството за правда во рок од три дена од денот на приемот на барањето од ставот (6) на овој член. 

(8) Документот од ставот (5) точка 1) на овој член се обезбедува од сопствената евиденција на Министерството за правда. 

(9) Документите од став (5) на овој член се доставуваат во оригинал или копија заверена на нотар. 

(10) Министерството за правда е должно во рок од 30 дена од приемот на барањето со решение да одлучи по барањето за издавање на лиценца.

(11) Против решението од став (10) на овој член може да се поведе управен спор пред надлежен суд во рок од 30 дена од приемот на решението. 

(12) Врз основа на решение со кое е утврдено исполнетост на услови за издавање на лиценца за работа на трговец поединец-вештак, Министерството за правда издава лиценца за работа на на трговец поединец-вештак.

(13) Формата и содржината на образецот на барањето од став (3) на овој член и лиценцата од став (12) на овој член ги пропишува министерот за правда.

(14) Трошоците за постапката за издавање лиценца за работа на друштво за вештачење паѓаат на товар на основачот.

(15) Висината на трошоците од ставот (14) на овој член врз основа на материјалните трошоци за водење на постапката ја определува министерот за правда со одлука.

Рок на важење на лиценцата за друштво за вештачење и за трговец поединец-вештак

Член 40

(1) Лиценцата за друштво за вештачење и за трговец поединец-вештак се издаваат на неопределено време.

(2) Друштвото за вештачење и трговецот поединец-вештак се должни најдоцна до 31 јануари во тековната година до Министерството за правда да достави список на вработени вештаци со регистарски број под кој се запишани во Регистарот на вештаци и доказ за годишно осигурување од одговорност од штета при вршење на професионална дејност во износите утврдени во член 33 став (2) алинеја 2 од овој закон.

Запишување на друштво за вештачење и за трговец поединец-вештак во Регистар на вештаци

 Член 41
(1) Трговското друштво и трговецот поединец на кои им се издадени лиценци за вештачење во рок од седум дена од денот на издавањето на лиценцата за работа се запишуваат во Регистарот на вештаци кој го води Министерството за правда.

(2) Во Регистарот на вештаци покрај податоците за друштвото за вештачење, односно трговецот поединец-вештак, се запишуваат и податоци за лиценцата за вештачење. 
Одземање на лиценцата за работа на друштво за вештачење и за трговец поединец-вештак
Член 42

(1) Министерството за правда со решение ја одзема лиценцата за работа на друштво за вештачење и лиценцата за работа на трговец поединец-вештак ако: 

1) лиценцата за работа е издадена врз основа на неточни податоци; 

2) повеќе не се исполнети условите за издавање на лиценцата за работа; 

3) претходно е изречена дисциплинска мерка трајно исклучување од членството на Комората на вештаци и 

4) е покрената стечајна постапка или се спроведува ликвидација на друштвото за ревизија или овластениот ревизор – трговец поединец. 

(2) Начинот на утврдување на повредите и мерките од став (1) на овој член ги пропишува Министерството за правда. 

(3) Против решението на Министерството за правда може да се поведе управен спор пред надлежен суд во рок од 30 дена од приемот на решението. 

(4) Врз основа на решението со кое е одземена лиценцата за работа од став (1) на овој член, Министерството за правда е должно наредниот ден од денот на донесувањето на решението за одземање на лиценцата да го избрише друштвото за вештачење или трговецот поединец-вештакот од соодветниот подрегистар. 

V. РЕГИСТАР НА ВЕШТАЦИ

Регистар на вештаци

Член 43 
(1) Министерството за правда води Регистар на вештаци како јавна книга за запишување на физичките лица на кои им е издадена, обновена, одземена или престанала лиценца за вештачење од соодветната област, како и на правните лица на кои им е издадена или одземена лиценцата за работа.

(2)-Регистарот на вештаци е составен од подрегистар на вештаци, подрегистар на друштва за вештачење, подрегистар на трговски поединци-вештаци, подрегистар на високообразовни установи, подрегистар на стручни установи и подрегистар на научни установи.

(3) Подрегистарот на вештаци особено содржи: 

1) име и презиме и електронско сандаче за прием на писмена, 

2) датум на издавање, датум на истекување на лиценцата за вештачење и број на лиценцата и
3) областа на вештачење за која е издадена лиценцата и 

4) изречени дисциплински мерки. 

(4) Подрегистарот на друштвата за вештачење односно на трговци поединци-вештаци особено ги содржи следниве податоци: 

1) назив, седиште и регистарски број на правните лица за вештачење, 

2) областа во кои правното лице врши вештачење.

3) име и презиме на вештаците кои се вработени во правното лица за вештачење; 

4) име и презиме и адреса на основачите на правното лица за вештачење, 

5) име и презиме и регистарски број на сите вештаци кои се вработени или поврзани како партнери или на друг начин со друштвото за вештачење, односно со трговецот поединец-вештакот; 

6) правна форма на друштвото; 

7) број на издадена лиценца за работа на друштвото за вештачење, односно на трговецот поединец-вештакот;

8) изречени дисциплински мерки и 

9) електронско сандаче за прием на писмена и веб страница.

(5) Подрегистарот на високообразовните установи, стручните установи и на научните установи особено ги содржи следниве податоци: 

1) назив, седиште и регистарски број на установите, 

2) областа во кои установата врши вештачење.

3) име и презиме на вештаците кои се вработени во установата; 

4) изречени дисциплински мерки на вештаците, и 

5) електронско сандаче за прием на писмена и веб страница.

(6) Министерството за правда податоците од Регистарот на вептаци ги води електронски и ги става на располагање на јавноста на веб страницата на Министерството за правда. 

(7)  Регистарот од ставот (1) на овој член се објавува на веб страната на Министерството за правда и на веб страната на Комората на вештаци.
(8) Формата и содржината на Регистарот и начинот на неговото водење ги пропишува министерот за правда.

(9) Вештакот и правните лица за вештачење се должни во рок од осум дена од настанување на промената да го известат Министерството за правда и Комората на вештаци за сите промени во врска со податоците содржани во соодветниот подрегистар, а Министерството за правда е должно веднаш по приемот на известувањето да го ажурира соодветниот подрегистар. 

VI. БИРО ЗА СУДСКИ ВЕШТАЧЕЊА
Член 44
(1) Бирото за судски вештачења (во натамошниот текст: Бирото) е орган на државна управа во состав на Министерството за правда, со својство на правно лице.
(2) Бирото врши стручни работи од областа на вештачењата за потребите на судовите и јавните обвинителства, за потребите на државните органи, јавните претпријатија, јавните установи, трговските друштва и фондовите основани од државата, , како и за странките кои користат секундарна правна помош согласно Законот за бесплатна правна помош.
(3) Бирото за потребите на судовите и јавните обвинителства, државните органи, јавните претпријатија, јавните установи, трговските друштва и фондовите основани од државата, изготвува Програма за вештачење и процени.

(4) Бирото ги врши и работите на процена согласно со закон.
Член 45
Во делокругот на Бирото од областа на вештачењето спаѓа:
-следење на научните, стручните и техничките достигнувања во областите во кои врши вештачења и процени, преземање мерки за усовршување на работата, методите на вештачењата и стручно усовршување на вработените и надворешните соработници,
-запознавање на барателите на вештачењата со достигнувањата во определените области, заради нивно упатување во можностите за користење на вештачењата и процена,
-преземање мерки за оспособување лица за вештачења и процени во рамките на Бирото,
-предлагање мерки за унапредување на дејноста вештачење,
-вршење советодавна стручна работа за подобрување на квалитетот во дејноста вештачење,
-учествување во спроведувањето на обуки за вештаци и проценители, со цел практично и теоретско усовршување на знаењата и вештините,
-обезбедување на меѓународна помош во областа на вештачењата и соработка со меѓународни организации и здруженија и
-вршење и на други работи утврдени со закон.
Член 46

Во вршењето на работите од својот делокруг и за определени работи од надлежност на Бирото кои бараат посебна стручност и за чие извршување се потребни соодветни стручни лица, опрема и уреди кои не ги поседува Бирото, Бирото може да склучи договор за соработка со друг орган на државната управа, државен орган, високообразовна установа, научна установа или стручна установа.
Член 47
(1) На Бирото за извршените вештачења и процени, му следува награда и трошоци во согласност со законот кој ја уредува предметната област.
(2) Наградата и трошоците за вештачење и процени ги надоместуваат барателите на услугата.
(3) Уредбата за начинот на пресметување на висината на надоместокот за реално потребните трошоци за вештачењата извршени од Бирото за потребите на судовите и јавните обвинителства, државните органи, јавните претпријатија, јавните установи, трговските друштва и фондовите основани од државата, на предлог на министерот за правда ја донесува Владата на Република Македонија.
Член 48
(1) Со работата на Бирото раководи директор.
(2) Директорот го именува Владата на Република Северна Македонија за период од четири години.
(3) За именување на директор се објавува јавен оглас во три дневни весници кои се издаваат на целата територија на Република Северна Македонија од кои еден од весниците што се издаваат на јазикот што го зборуваат најмалку 20% од граѓаните кои зборуваат службен јазик различен од македонскиот јазик.
(4) За директор може да биде именувано лице кое ги исполнува следниве услови:
1) е државјанин на Република Северна Македонија;
2) во моментот на изборот со правосилна судска пресуда не му е изречена казна или прекршочна санкција забрана за вршење на професија, дејност или должност;
3) има стекнати најмалку 240 кредити според ЕКТС или завршен VII/1 степен;
4) има минимум пет години работно искуство;
5) поседува еден од следните меѓународно признати сертификати или уверенија за активно познавање на англискиот јазик не постар од пет години:
- ТОЕФЕЛ ИБТ најмалку 74 бода,
- ИЕЛТС (IELTS) - најмалку 6 бода,
- ИЛЕЦ (ILEC) (Cambridge English: Legal) - најмалку Б2 (B2) ниво,
- ФЦЕ (FCE) (Cambridge English: First) - положен,
- БУЛАТС (BULATS) - најмалку 60 бода или
- АПТИС (АPTIS) - најмалку ниво Б2 (B2).

(6) Функцијата директор е неспојлива со вршење други јавни функции или професии.
Член 49
На директорот му престанува мандатот пред истекот на времето за кое е именуван:
· заради смрт,
· ако тоа сам го побара,
· ако е утврдена трајна неспособност за работа и
· ако ги исполнува условите за остварување на право на пензија.
Член 50
Владата на Република Северна Македонија го разрешува директорот на Бирото пред истекот на мандатот за кој е именуван:
-ако со правосилна одлука му е изречена мерка забрана за вршење професија, дејност или должност,
-ако со правосилна судска одлука е осуден на казна затвор во траење од најмалку шест месеци и
-поради нестручно, пристрасно и несовесно вршење на функцијата и надлежностите кои му се доверени.
Член 51
(1) Организационата поставеност на Бирото се уредува со актот за внатрешна организација на Министерството за правда. 
(2) Називот на работните места, работните должности и бројот на извршителите во Бирото се уредуваат со актот за систематизација на работните места. 
(3) Вработените во Бирото кои вршат вештачења и процени потребно е да ги исполнуваат и условите за вештаци и проценители предвидени со овој закон и Законот за процена, како и да поседуваат лиценца за вештачење.
Член 52
(1) За вршење на работите од своја надлежност Бирото може да ангажира и надворешни соработници од соодветна област.
(2) Надворешните соработници вештачењата и процените ги вршат во име и за сметка на Бирото.
(3) Надворешните соработници на Бирото се должни да ги исполнуваат условите определени со закон и да имаат лиценци за вештачење, односно лиценци за процена.
(4) Бирото е должно да објави листи на надворешни соработници вештаци и проценители на својата веб страница.
(5) Образецот за аплицирање за надворешен соработник (вештак или проценител), на предлог на Бирото го пропишува министерот за правда.
Член 53
(1) Вештачењата и процените ги вршат вработените вештаци и проценители во Бирото за судски вештачења.
(2) По исклучок од став (1) на овој член, надворешните соработници од членот 52 од овој закон, Бирото може да ги ангажира заради:
- особено сложени случаи; 
- ангажираност;
- за вештачењето, односно процената е потребно и учество на други вештаци, односно проценители со иста или друга специјалност,
- по барање на надлежните органи и
- други причини предвидени со актите на Бирото.
Член 54
(1) За извршеното вештачење или процена или учество во вештачење, односно процена, надворешните соработници на Бирото имаат право на надоместок и награда.
(2) При утврдување на наградата и надоместокот на надворешните соработници ќе се земат предвид критериумите за сложеност, времетраење, обем и потребни ресурси за извршеното вештачење.
(3) Уредбата за наградата и надоместокот на надворешните соработници на предлог на министерот за правда ја донесува Владата на Република Северна Македонија.
Член 55
(1) Бирото за својата работа доставува Годишен извештај до Владата на Република Северна Македонија.
(2) Програмата за вештачења и процени на предлог на Бирото ја донесува Владата на Република Северна Македонија.
Член 56
(1) Средствата за финансирање на Бирото се обезбедуваат од Буџетот на Република Северна Македонија.
(2) Бирото може да остварува сопствени приходи, приходи од донации и од други извори утврдени со закон.
VII. КОМОРА НА ВЕШТАЦИ

Комора на вештаци
Член 57
(1) Заради промовирање на високи професионални стандарди и за подобрување на квалитетот на вештачењето, вештаците се здружуваат во Комора на вештаци на Република Северна Македонија како професионално коморско здружување (во натамошниот текст: Комората). 

(2) Членови на Комората се вештаците, друштва за вештачење, трговец поединец-вештак, високообразованите, стручните и научните установи запишани во регистарот. 

 (3) Комората има својство на правно лице. 

(4) Седиштето на Комората е во Скопје. 

(5) Комората стекнува статус на правно лице со упис во Регистарот на други правни лица што се води во Централниот регистар на Република Македонија.

(6) Комората е основана и работи согласно со овој закон и Законот за стопанските комори.

(7) Комората воспоставува и одржува соработка со сродни домашни и странски институции, здруженија и комори на вештаци.

Oргани на Комората

Член 58
(1) Органи на Комората се Собрание на Комората, Управен одбор, Надзорен одбор, претседател на Комората и Дисциплинска комисија.

(2) Собранието е највисок орган на Комората и го сочинуваат сите членови. 

(3) Заради вршење на работите од својот делокруг Комората формира дисциплинска комисија, а може да формира и други постојани и времени комисии утврдени со Статутот на Комората.

(4) Членовите на органите и комисиите се избираат од редот на членовите на Комората.

(5) Организацијата, надлежноста, составот, начинот на избор, правата и должностите на органите и комисиите на Комората се уредуваат со Статутот.

(6) Административно-техничките работи поврзани со работењето на Комората ги врши стручна служба на Комората.

Акти на Комората

Член 59
(1) Комората ги има следниве акти: Статут, Кодекс на етика на вештаците, Правилник за дисциплинска одговорност и други акти.

(2) Со Статутот на Комората особено се уредуваат организацијата, управувањето, работењето, континуираната обука, финансирањето на Комората и внатрешната контрола.

(3) Со Кодексот на етика на вештаците (во натамошниот текст: Кодексот) се уредуваат правата и обврските на вештаците, правата и обврските за континуирана обука, професионално однесување и одговорност, конфликт на интереси, професионалниот однос кон нарачателот на вештачењето и други прашања од интерес на вештаците.

Собрание на Комората
Член 60
(1) Собранието е највисокиот орган на Комората и го сочинуваат сите вештаци кои се членови на Комората. 
(2) Правото на глас им припаѓа само на вештаците кои се членови на Комората. 
(3) Собранието на Комората го чува угледот и честа во вршење на работите на вештачењето и се грижи вештаците да ги вршат своите должности совесно и во согласност со овој и друг закон, Кодексот и другите акти за вршење на вештачењето.

(4) Собранието на Комората се состанува најмалку еднаш годишно, одлучува на седница, ако се присутни најмалку половина од вкупниот број вештаци, а одлучува со мнозинство гласови од присутните вештаци.

(5) Доколку на Собранието на Комората не се присутни половина од вкупниот број вештаци согласно условите пропишани со овој член се свикува повторно во дополнителен рок од 30 дена.

(6) На Собранието свикано во дополнителниот рок потребно е присуство од најмалку една третина од вкупниот број на вештаци. Собранието свикано во дополнителниот рок одлучува со мнозинство гласови од присутните вештаци.
(7) Седница на Собранието на Комората може да свика претседателот на Комората врз основа на одлука на Управниот одбор или на писмено барање од најмалку 20 члена на Комората.

(8) Ако претседателот не ја свика седницата во рок од 30 дена од денот на донесувањето на одлуката на Управниот одбор, односно од поднесеното барање на членовите на Комората, седницата ќе ја свика членот на Управниот одбор определен од овој орган, односно членовите на Комората кои го поднеле барањето.

(9) Седница на Собранието на Комората може да свика и министерот за правда.

(10) Со седницата на Собранието на Комората раководи работно претседателство од тројца членови избрани од присутните членови на седницата на Собранието на Комората.

(11) Членовите на Управниот одбор, претседателот на Комората и на другите органи на Комората се избираат со мандат од две години, со право на уште еден избор.

(12) Сите трошоци направени во врска со активност на вештак во органите на Комората, во комисиите и работните групи, паѓаат на товар на Комората.

Надлежност на Собранието на Комората
Член 61
Собранието на Комората:
1) донесува Статут и Деловник за работа на Собранието;

2) донесува други акти на Комората и стандарди потребни за вршење на вештачењето;

3) избира членови на Управниот и Надзорниот одбор ипретседател на Комората 
членови на другите органи на Комората. Бројот на членовите на Управниот одбор го одредува Собранието во согласност со статутот. Бројот на членовите на Управниот одбор вклучувајќи го и претседателот мора да биде непарен;

4) разгледува предлози, барања и препораки за успешно вршење на вештачењето и работата на Комората;

5) одлучува за начинот на организирањето на континуираната обука на вештаците;

6) усвојува програма за работа на Комората;

7) усвојува годишна сметка за претходната година со предлог на пресметка за наредната година;

8) разгледува и усвојува извештај за севкупните активности;

9) определува висина на годишна членарина која не може да биде поголема од една просечна месечна бруто плата исплатена во Република Северна Македонија во претходната година и го утврдува начинот на плаќање;

10) одлучува за употреба на средствата остварени од парични казни согласно со одредбите на овој закон;

11) одлучува за начинот на контрола над работењето на вештаците и

12) одлучува за сите други прашања предвидени со овој закон и Статутот на Комората.

Управен одбор
Член 62
(1) Управниот одбор:

1) утврдува предлог на Статутот и на другите акти на Комората;

2) презема и спроведува иницијатива за разгледување на прашања од заеднички интерес на вештаците;

3) донесува Деловник за работа на Управниот одбор;

4) Донесува Кодекс на етика по претходно позитивно мислење од министерот за правда;
5) Составува предлог листа на вештаци кои не извршиле уплата на износот на годишна членарина, определен од Собранието на Комората согласно со членот 61 став (1) точка 9) од овој закон и истата ја доставува до Собранието на Комората најдоцна до 10 јуни во тековната година за која се плаќа членарина.
4) ги извршува правосилните одлуки на дисциплинската комисија;

5) ја организира континуираната обука со организирање на семинари и предавања за што изготвува годишна програма и води евиденција за присуство на истото;

6) се грижи за статусот на вештаците, односот кон другите органи и трети лица;

7)  врши надзор над континуираната обука на вештаците;

8) подготвува седници на Собранието на Комората;

9) ги извршува одлуките на Собранието на Комората;

10) составува предлог-програма за работа на Комората и континуираната обука;

11) составува предлог на годишната пресметка и предлог на пресметка за идната година;

12)    дава мислење за начинот за пресметување на наградата и надоместокот на вештаците;

13) предлага членови на Надзорниот одбор;

14) се грижи за редовна наплата на членарината и предлага мерки за нејзино редовно собирање и

15) одлучува за други прашања утврдени со овој закон и одлучува за сите прашања кои не се во надлежност на другите органи на Комората.

(2) При конституирањето на Управниот одбор се применува начелото на соодветна и правична застапеност на граѓаните кои припаѓаат на сите заедници во Република Македонија.
(3) Седница на Управниот одбор на Комората ја свикува претседателот на Управниот одбор, а може да се свика и по барање на една третина од вкупниот број членови на Управниот одбор.

(3) Управниот одбор може да одржи седница на Управниот одбор доколку на истата присуствуваат повеќе од половина од членовите на Управниот одбор. Одлуките на Управниот одбор се донесуваат со мнозинство гласови на присутните членови на Управниот одбор. Со Статутот на Комората посебно се утврдуваат случаите кога е потребно квалификувано мнозинство на членовите на Управниот одбор за донесување на одлука.
(4) Претседателот и членовите на Управниот одбор кои ја вршат својата работа во органите на Комората не добиваат награда за истата, а имаат право на надоместок на трошоците кои ги имале во врска со вршењето на функцијата. 
(5) Управниот одбор со акт ја определува висината на надоместокот за патните трошоци на членовите на Управниот одбор.

Надзорен одбор
Член 63
(1) Надзорниот одбор е составен од тројца членови од кои еден е претседател на одборот со мандат од две години.

(2) Надзорниот одбор:

- се грижи за законито работење на Комората од областа на материјално-финансиското и сметководствено работење,
· врши периодични контроли над работењето на сметководствено-финансиското работење на Комората,

· дава мислење на Управниот одбор за составување на завршната сметка на Комората,

· дава мислење за извештајот на Комората за изминатиот период до Управниот одбор,

· предлага план за финансиско работење на Комората за наредната година до Управниот одбор,

· се грижи за редовна и навремена достава на материјално-финансиско работење до надлежните органи и институции и

· врши други работи од своја надлежност согласно со овој закон.

(3) Работењето на надзорниот одбор поблиску се уредува со Деловникот за работа.

Претседател на Комората

Член 64
(1) Претседателот на Комората истовремено е и претседател на Управниот одбор. Управниот одбор од редот на своите членови избира потпретседател на Комората.

(2) Претседателот ја претставува и застапува Комората. Во случај на спреченост неговите должности ги врши најстариот по возраст член на Управниот одбор.

(3) Претседателот на Комората:

1) се грижи Комората да работи согласно со закон;

2) ги извршува одлуките на Собранието и Управниот одбор на Комората;

3) посредува во решавање на споровите меѓу вештаците;

4) потпишува налог за исплата од сметката на Комората и

5) врши други работи предвидени со Статутот на Комората.

Дисциплински органи

Член 65
(1) Дисциплински орган на Комората е Дисциплинската комисија.

(2) Дисциплинската комисија ја избира Собранието на Комората.

(3) На Собранието на Комората се избира листа од вештаци за можни членови за дисциплински комисии.

(4) Управниот одбор од листата од ставот (3) на овој член формира дисциплинска комисија по пријава од заинтересирано лице. Комисијата е составена од пет члена и нивни заменици од кои двајца членови се од листата од ставот (3) на овој член од кој еден член е вештак и негов заменик од соодветната област, еден член и негов заменик од Здружението на судии на Република Северна Македонија, еден член и негов заменик од Здружението на јавни обвинители на Република Северна Македонија и еден член и негов заменик по предлог на министерот за правда.

(5) Управниот одбор при изборот на Комисијата го именува претседателот од редот на двајцата членови од Комората.

(6) Начинот и поблиските услови на работа на Дисциплинската комисија се уредува со правилник за дисциплинска постапка кој го донесува Управниот одбор на Комората.

Видови дисциплински мерки
Член 66
(1) За сторена дисциплинска повреда на вештак може да му се изречат следниве дисциплински мерки:

1) јавна опомена;

2) парична казна и

3) одземање на лиценцата за вештачење.

(2) Дисциплинските мерки од ставот 1 точките 1) и 2) на овој член ги изрекува Дисциплинската комисија на Комората на вештаци, а при изрекување на дисциплинската мерка од ставот 1 точка 3 на овој член, Дисциплинската комисија поднесува предлог за одземање на лиценцата за вештачење до министерот за правда.

Мерки за дисциплински повреди
Член 67
(1) Дисциплинската мерка јавна опомена ќе му се изрече на вештакот, ако:

· службените списи и податоци ги чува спротивно на прописите за архивско и канцелариско работење,

· го повреди должното почитување на странките и органите за надзор и

· ги повреди одредбите од Статутот, Кодексот, професионалните стандарди и акти со кои се определени обврски за вештакот.

(2) Дисциплинската мерка парична казна ќе му се изрече на вештакот, ако:

· ја повреди должноста за чување на тајната,

· не посетува обука за континуирано стручно усовршување и

· пристрасно го врши вештачењето.

(3) Дисциплинската мерка одземање на лиценцата за вештачење ќе му се изрече на вештакот, ако: 

- нестручно или несовесно го врши вештачењето во спротивност со правилата на науката и струката, етичките норми и во случај на конфликт на интереси,

- ја повреди должноста утврдена со овој закон и со тоа сериозно ја загрози довербата во неговата непристрасност и ако преземе дејствие кое согласно со овој или друг закон не смеел да го преземе,

- ненавремено го врши вештачењето,

-не изврши уплата на годишната членарина во Комората на вештаци до крајот на тековната година, и

- не постапи според одлуки, наредби и заклучоци на надлежен суд или орган.  

(4) Дисциплинската мерка јавна опомена се става на огласна табла во седиштето на Комората, 60 дена од денот на изрекувањето.

(5) Дисциплинската мерка парична казна се изрекува во висина од две просечни месечни бруто плати исплатени во Република Северна Македонија во последните три месеци чие плаќање може да се определи на најмногу шест еднакви месечни рати.

      (6) При изрекувањето на дисциплинските мерки се земаат предвид тежината на повредата, последиците од таа повреда, степенот на одговорност на вештакот, околностите под кои е сторена повредата, поранешното негово однесување, како и другите олеснителни и отежителни околности.

(7) Во случај на поврат, сторен во период од една до пет години, ќе се примени потешка дисциплинска мерка додека не се стигне до дисциплинската мерка одземање на лиценцата за вештачење.

(8) Ако со сторена дисциплинска повреда, вештакот стекнал имотна корист, паричната казна може да му се изрече до двојниот износ на висината на таа корист, независно од ограничувањето од ставот (5) на овој член.

(9) Против одлуката на дисциплинската комисија вештакот, односно подносителот на пријавата има право на жалба до министерот за правда во рок од осум дена од добивањето на одлуката за изречена мерка. Министерот за правда е должен одлуката по жалба да ја донесе во рок од 15 дена од денот на нејзиното поднесување.

(10) Кога не е донесена одлука по жалба во рокот предвиден со ставот (9) од овој член или вештакот, односно подносителот на пријавата не е задоволен од одлуката донесена по жалба вештакот, односно подносителот на пријавата може да поведе управен спор пред надлежен суд.

Застареност

Член 68
(1) Рокот на застареност за поведување дисциплинска постапка изнесува две години од дознавањето на повредата, но не повеќе од три години од денот на сторувањето на повредата.

(2) Застареноста за поведување дисциплинската постапка од став (1) на овој член почнува да тече од денот кога е дознаено дека е сторена дисциплинската повреда.

(3) Застареноста се прекинува со секое процесно дејствие што се презема заради поведување на дисциплинската постапка.

Извршување на дисциплински одлуки
Член 69
(1) Правосилните дисциплински одлуки донесени во постапка ги извршува Управниот одбор.

(2) Правосилните дисциплински одлуки за изречената парична казна и за трошоците на постапката имаат сила на извршна исправа.

(3) Ако со правосилната одлука е изречена мерка одземање на лиценцата, вештакот на кого таа мерка му е изречена се евидентира во Регистарот.

(4) Правосилната дисциплинска одлука со која е изречена некоја друга мерка се запишува во Регистарот., a се брише од Регистарот по истекот од една година.

(5) Ако со правосилна дисциплинска одлука е изречена мерка одземање на лиценцата на вештак, министерот за правда ја објавува изречената мерка на веб страницата на Министерството за правда.

Финансирање на Комората

Член 70
(1) Вештаците задолжително секоја година плаќаат годишна членарина. Висината на членарината се определува на седница на Собранието и истата не може да биде повисока од една просечна месечна бруто плата исплатена во Република Северна Македонија во претходната година.

(2) Комората остварува приходи и од донации и од други извори со кои не се нарушува самостојноста и чесноста на вршење на работите од вештачењето и професионалната етика.

(3) Примањето на донации го одобрува Управниот одбор.

VII. НАДЗОР
Член 71
Надзор над спроведувањето на овој закон врши Министерството за правда.
Член 72
Со глоба од 2000 до 3000 евра денарска противвредност ќе се казнат членовите на комисијата за утврдување на исполнетост на условите за полагање на стручен испит, на комисијата за утврдување на исполнетост на условите за стекнување со лиценца за вештачење и на комисијата за утврдување на исполнетост на условите за обновување со лиценца за вештачење доколку дозволат да полага кандидат кој не ги исполнува пропишаните услови од овој закон.

VIII. ПРЕОДНИ И ЗАВРШНИ ОДРЕДБИ
Член 73
 (1) Постојните друштва за вештачење и трговци поединци-вештаци ќе поднесат барање за издавање на лиценца за работа во рок од три месеци од денот на влегување во сила на овој закон. Постојните друштва за вештачење и трговци поединци-вештаци кои ќе ги исполнат условите за обновување на дозволата за работа продолжуваат да работат во согласност со овој закон. 

(2) До издавање на лиценцата за работа од ставот (1) на овој член, постојните друштва за вештачење и трговци поединци-вештаци продолжуваат да вршат вештачење согласно со Законот за вештачење („Службен весник на Република Македонија“ бр. 15/10, 12/14. 43/14, 148/15 и 64/18).
Член 74
Постојните вештаци, друштва за вештачење и трговци поединци-вештаци ќе ја усогласат својата работа со одредбите од овој закон во рок од три месеци од денот на влегувањето во сила на овој закон. 

Член 75
Постапките за издавање, одземање и продолжување на лиценците за вештачење започнати според Законот за вештачење („Службен весник на Република Македонија“ бр. 15/10, 12/14. 43/14, 148/15 и 64/18) и прописите донесени врз основа на него до денот на влегувањето во сила на овој закон ќе се завршат согласно со тие прописи. 
Член 76
Министерството за правда ќе започне да го спроведува полагањето на стручниот испит согласно овој закон во рок од шест месеци од денот на влегувањето во сила на овој закон.

Член 77
Подзаконските акти предвидени со овој закон ќе се донесат во рок од шест месеци од денот на влегувањето во сила на овој закон.
Член 78
Подрегистрите во Регистарот на вештаци предвидени со овој закон ќе се формираат во рок од шест месеци од денот на влегувањето во сила на овој закон.

Член 79
Биро за судски вештачења ќе ја усогласи својата работа со одредбите од овој закон во рок од три месеци од денот на влегувањето во сила на овој закон.
Член 80
(1) Комората на вештаци ќе ја усогласи својата работа со одредбите од овој закон во рок од три месеци од денот на влегувањето во сила на овој закон и ќе избере нови органи на Комората.

(2) Нови органи на Комората на вештаци ќе бидат избрани во рок од три месеци од денот на влегувањето во сила на овој закон. 

(3) До избор на нови органи на Комората на вештаци, постојните органи на Комората на вештаци избрани согласно Законот за вештачење продолжуваат да ги извршуваат своите должности. 

Член 81
(1) Доколку физичкото лице кое било запишано во Список на постојани судски вештаци и на кое Министерството за правда му издало лиценца и го евидентирало како вештак во Регистарот на вештаци согласно член 25 од Законот за изменување и дополнување на Законот за вештачење („Службен весник на Република Македонија“ бр. 12/14) не положило стручен испит за вештак од соодветната област во рокот утврден со овој член поради тоа што во тој рок не бил спроведен испит од соодветната област на вештачење, имаат право да полагаат стручен испит согласно одредбите од овој закон во рок од две години од денот кога ќе започнат да се применуваат одредбите за стручен испит.
(2) Доколку во рокот определен во ставот (1) на овој член лицето не положи стручен испит се брише од Регистарот на вештаци и му престанува лиценцата за вештачење.
Член 82
Лиценците за вештачење издадени согласно Законот за вештачење („Службен весник на Република Македонија“ бр. 15/10, 12/14. 43/14, 148/15 и 64/18) до денот на влегување во сила на овој закон, продолжуваат да важат до истекот на рокот за кој се издадени и ќе бидат обновени согласно одредбите од овој закон. 
Член 83
Овој закон влегува во сила осмиот ден од денот на објавувањето во “Службен весник на Република Северна Македонија“, а одредбите од овој закон кои се однесуваат на начинот на полагање на стручниот испит ќе започнат да се применуваат по истекот на шест месеци од денот на неговото влегување во сила.

